
Aitzinsolasa 

Arantzazuko historiari buruzko liburuetako bat argitaratu berri, aspaldi telebistan 

aurkeztutako Juan Mari Atutxari buruzko Los ocho apellidos vascos emanaldia ikusteko aukera 

izan genuen. Bertan, Dimako Obagoiena auzoko Iturriotz baserriko Jose Luis Atutxak 

adierazten zuen Atutxatar guztiak bertatik atereak-sortuak zirela. Ez dugu atsekabetu ginenik 

esango, baina emanaldi hartakoek aldameneko Kaudalategi baserria ahanzten zuten, bertan 

ere mendeetan zehar Atutxatarrak kokatuak. 

Harrak jota, bada, behinolako etxe eta abizen honen arrastoen bidean murgildu ginen.  

Bilatzaile desberdinei, Atucha, Atutxa, Dima eta horrelakoak bidali eta hainbat eta hainbat 

emaitza itzuli ondoren, Dimako Atuchagoicoa-Atuchagoienengoa eta Atuchabecoa baserri-

etxeetan hasten zen atutxatarrei buruzko historia bat erakiteko gai izan ginen, modu batera 

edo bestera plazaratzeko prest zegoena. 

Haatik, XVIII. mendean abiatzen zen Atucha abizen eta habia baten historia eskasegia litekeela 

pentsatzen genuen. Izan ere, lortu genituen lehenetariko datuak 1704 fogeretakoak eta hortik 

onantzakoak ziren. Ondorioz, haratago joateak merezi zukeela eta bilaketa berrietan murgildu 

ginen. 

Bilaketak Lurralde Historiko osora zabaldu genituen; horren ondorioz, XVII. mendearen 

hasierara heldu ginen. Valladolidgo Kantzelaritzan, Mari Ibáñez de Usunsolo eta Diego de 

Elejabeitia de Ibarraren arteko auziaren seiehun eta larogeita bi orrialde material eskuratu 

eta Pedro Ortiz de Atucha baten arrastoa aurkitu genuen; arrasto zurtza, edozein modutan 

ere, oso eskasak baitziren ahaideenak. 

Fuentes documentales medievales del País Vasco bilduman, bestalde, Bilbori gagozkiola, 

Atucha bat baino gehiago aurkitu genuen, XVII. mendeaz haratagokoak. 

Bagenituen, azkenik, bi iturri helezin ikerketaren zati handi batean. Sabino Aguirre Gandarias 

historiagilea hartu dute iturri Erdi Aroko merkataritza kontuez ihardun direnek. Artikulu eta 

liburuetan, Atuchola bostehun burdin kintaletan saldua izan zela irakurri genuen. Aguirre 

Gandariasen iturriaren bilaketak ere Valladolidgo Kantzelaritzara eraman genuen. Materialak, 

haatik, oso zaharkituak zirela esan ziguten, erabilgaitzak. Ekina baragarria dela dio gure 

inguruko esaera batek, eta, ekin eta ekin, materialak zaharberri zitzaten lortu genuen. 1493-

1495 urte bitartean, Teresa de Atuchola eta Juan Ortiz de Usunsolok izan zituzten auzi 

desberdinei zegozkien materialok1. Eta, bostehun burdin kintal horiez gain, hainbat pertsona, 

oinetxe eta kontu erreskatatzeko gai izan gara. Horrela, bada, Atuchola oinetxearen XVI. 

 
1 503 orrialde dira Artxibo honetan. 



mendera arteko historiatxo bat josteko gai izan ginen; baita, neurri eskasago batean, 

Atucharena ere. 

XVI. mende ia osoa basamortu zen, aldiz; XVI. mendeko haiek eta XVII.eko Pedro Ortiz de 

Atucha eta Mari Ibañez de Usunsolo emaztea lot litzaketen materialak falta zitzaizkigun. 

Zorte-kolpe batek, ordea, beraien arrastoan jarri gintuen. Izan ere, bilaketetako batean 

Usunsolotarrak eta Aruchola2 oinetxeari buruzko auzi batekin egin genuen topo, Valladolidgo 

Kantzelaritzan oraingoan ere. Kontua da Juan Ortiz, Sancho Ortiz eta Mari Ibáñez de 

Usunsolok bere ama izan zenaren3 ondasunak eurei zegozkiela esan eta aitaren ondasunen 

aurka zihardutenei auzia jarri ziotela. Aipatu dugun XVI. mendeko hutsune hura betetzeko 

baliatu gara auzi honetaz. 

Honela, XV-XVI. mendeetako Atuchola oinetxea ezagutzeko parada izan dugu; paradoxikoa 

badirudi ere, Atuchatarren eskuetatik Usunsolotarrenetara eta hauenetatik, berriro ere, 

Atuchatarrenetara pasatzen ikusi dugu; izan ere, Mari Ibáñez de Usunsolo Atuchola oinetxea 

erosiko duen Pedro Ortiz de Atucharekin ezkonduko baita. 

Ezezagunago zitzaigun, ordea, Atucha oinetxea. Kortazartarren historia idatzian, Marqueses 

de Rocaverde artxiboa aipatzen da; are, Atuchatarren jatorriari buruz ere mintzo dira 

Gortazartarrak. Artxibo hura bilatzen hasi eta, Euskadiko Artxi Historikoari emana zela; 

kontsulta egin genuen garaian, digitalizatzen ari zirela eta lanak amaitzeko bi urte beharko 

zituztela erantzun ziguten. Haiek ere irantsi zituen denborak eta, finean, eskuragarri dira nahi 

duenarentzat. 

Arriola-Urretxa artxiboetan aurkitu ditugu Atucha oinetxea eta bertako Atuchak 

ezagutzekoak. Oinetxea, Atucha desberdinen eskuetatik igaro ondoren, Pedro Ortiz de 

Atuchak erosia izango da; honen eskuetan eta emaztearenean bilduko dira, bada, Atucha eta 

Atuchola oinetxeak. Eta horrela jarraitu ere, batean, hainbat mendetan zehar. 

Dakargun, bukatzeko, gure lanen babesle anonimoen aipamena; euren laguntzari esker 

heltzen dira, irakurle, zure eskuetara. Eta, eskuetan dituzula, idazten dugunaren berri izan 

dezazun da istorioak kontatzen jarraitzeko elikagaia. 

  

 
2 Atucha, Atuchola etabarrak bilatzen genituen… Halako batean, Usunsolo, Usansolo jarri eta gaizki 
transkribatutako Aruchola honekin egin genuen topo. 
3 Catalina Ibáñez de Ocerin, Sancho Ortiz de Usunsolo Atucharekin ezkondua. 

